
Нэгдүгээр бүлэг

	Нэг. АВГЫНДАА ЗОЧЛОВ

	Баяраа зуны нэг өдөр авгындаа зочилжээ. Авгынх нь Дархан хотоос холгүй байдаг ажээ. Хөдөө нутаг яасан сонин юм бэ? Энд тэнд модтой уулс дүнхийнэ. Эргэн тойрон сүрэг мал бэлчинэ. Авгынх нь гадаа олон хурга, гурван ишиг байна. Бас нэг тугал, хоёр ботго, гурван унага ч байна.

	Авгынх нь Болдоо гэдэг хүүтэй, Тэр нь Баяраагаас хоёр ах, сайн хургачин юм.

	— Хурганд хамт явах уу? гэж Болдоо хэлэв.

	— Тэгье гэж Баяраа дуртай зөвшөөрөв.

	— Еэ гялай гээд Болдоо баярлан гүйв.

	 

	Хоёр. ТОМООГҮЙ ХУРГАЧИН

	Баяраа хурга ишигнүүдийг хөөж баримаар санагдав. Хув хар халзан ишиг бүр ч хөөрхөн харагдана. Түүнийг гүйцэх гэж Баяраа тоос манарган хөөв. Хурга ишиг үймэлдэхийг сонсоод авга нь гарч иржээ.

	— Миний дүү ингэж болохгүй. Хурга ишгээ тайван байлга. Хургачин чинь намуухан хариулдаг юм. Үргээж бужигнуулбал хурга, ногоо идэж чадахгүй, өлсөнө шүү дээ гэж авга нь сургамжлав. Баяраа дүрсгүйтэхээ больж авга руугаа ширтэн зогсоно. Авга нь түүнийг ажаад:

	— Чи чинь гартаа хоосон байна уу? Малд яваа хүн ингэж яаж болох вэ? Шилбүүр барь гэв. Баяраа нэг богинохон шилбүүр авч жинхэнэ хургачин шиг болов. Шилбүүр нь унаа болгоход таатай ажээ. Баяраа шилбүүрээ унаж Болдоотой хамт явжээ.

	 

	Гурав. ТООГ ИНГЭЖ ХЭЛДЭГ ЮМ УУ?

	Баяраа хурганд явж байхдаа Болдоотой зөндөө юм ярьжээ. 

	— Манай цэцэрлэг, хоёр дээр нэмэх гурван модон морьтой гэж тэр өгүүлэв.

	— Тоог хэзээ ингэж хэлж байсан юм бэ? гэж Болдоо гайхна. Баяраа хуруугаа гозойлгож:

	— Энэ хоёр дээр энэ гурвыг нэмэхэд тав шүү дээ гэхэд

	— Тэгвэл танай цэцэрлэг хэдэн машинтай вэ? гэж Болдоо асуув.

	— Дөрөв дээр нэмэх нэг гэхэд Болдоо хуруугаа тоолоод

	— Бас тав юм уу? Яасан хачин юм бэ? Тоог ингэж хэлж болдог байна шүү,..гэж Болдоо хэлэв.

	 

	Дөрөв. БОТГО УНАСАН ХҮҮХЭД ХӨӨРХӨН

	Тэд ногоон зүлэгтэй гол дээр очиж хургаа услахад ботго хөтөлсөн хүн иржээ. Баяраа ботгонд ердөө ойртож үзээгүй болохоор аймаар ч юм шиг санагдана. Нөгөө хүн ботгоныхоо хошууг таалж, нурууг илнэ. Түүнийг Баяраа хараад:

	— Ботгыг бас хүүхэд шиг эрхлүүлдэг юм уу? гэжээ.

	— Тэгнэ ээ, унага, тугалыг ч ингэж өхөөрдөнө. Бүх малын төлийг эрхлүүлнэ. Малчин малдаа хайртай шүү...гэж ярилцахыг сонсоод нөгөө хүн

	— Чи ботго унаж үзэх үү? гэв. Баяраа ялимгүй хулчийж байсан гэвч ойртон очив.

	Ботгыг унахад хэчнээн зөөлөн, ямар аятайхан гэж санана. Баяраа ботгоны бөх дээрээс яг тэвэрчээ.

	Ботго гэдэг хөөрхөн амьтан юм аа. Манай Баярааг хараач. Ботго унасан хүүхэд бүр ч хөөрхөн байна. 

	 

	Тав. БОЛДОО БАГШ

	— Болдоо тэр ботгыг хараач, ээжийнхээ мээмийг хөхөж байна гэж Баяраа хашхирав.

	— Ингэний мээмийг хөх гэдэг шүү дээ гэж Болдоо инээнэ.

	— Ингэ гэж юуг Хэлнэ вэ? гэж Баяраа гайхна.

	— Яагаа вэ? Эм тэмээг ингэ гэдэг шүү дээ гэж Болдоо хэлэв.

	— Тэгвэл унаганы эхийг юу гэдэг вэ? гэж

	Баяраа асуужээ. 

	— Гүү гэж нэрлэдэг юм. Чи айраг ууж үзсэн үү? гээд Болдоо Баяраа руу харж ихэмсэг зогсоно.

	— Ууж үзсэн гэж Баяраа хэлэв.

	— Айргийг гүүний сүүгээр хийдэг юм шүү дээ.

	Үнээний сүүгээр юү хийдгийг чи мэдэх үү? гэж Болдоо асуув. 

	— Үнээний сүүг ууна. Цай сүлнэ. Тараг бүрнэ гэж Баяраа тоолов.

	— Тийм ээ, таргаар аарц хийнэ. Аарцаар ааруул тавина. «Үнээний сүүгээр бас бяслаг шахдаг гэж Болдоо хэлэв. 

	 

	Зургаа. УЛААН СЭВЛЭГ

	Тэд хургаа бэлчээрлүүлж уулын энгэр өөд өсөв. Дээшлэх тутам Баяраа баясна. Ингэж явахдаа Баяраа, улаан сэвлэгтэй ногоо үзэв.

	Төмс байна гээд Болдоо түүнийг ухжээ.

	— Төмс цагаан сэвлэгтэй байдаг шүү дээ.

	— Тэр чинь таримал төмс. Энэ бол зэрлэг ургамал гээд Болдоо жижиг цагаан юм малтаж гаргав. Яг л саримс шиг харагдана. Зажлахад зөөлөн амттай юм.

	— Энд бас сонгино ургадаг гэж Болдоо хэлэв.

	— Ямар хачин юм бэ? Тарьдаг ногоо хөдөө бас ургана аа гэж Баяраа хэлэв.

	— Ургалгүй яах вэ. Бас тарьсан ч ургана гэж Болдоо ярив.

	— Би тэгвэл цэцэрлэгийн найз нартайгаа ирж сонгино түүж Дархан хотод аваачиж тарина аа гэж Баяраа хэлэв.

	 

	
Хоёрдугаар бүлэг

	Нэг. НУУРЫН ХӨВӨӨНД

	Баярааг нэг өдөр аав нь дагуулж нуурын хөвөөгөөр зугаалав. 

	— Аав аа тэр том цагаан тахиаг хараач гэж Баяраа гэнэт хэлэв. 

	— Биш ээ, хун байна. Тахианаас хамаагүй том, тэгээд бас хүзүү нь зөндөө урт байна шүү дээ гэж аав нь хэлэв. Аав хүү хоёр, нуурын хөвөөгөөр хөтлөлцөн алхав. Аав нь Баяраад олон юм ярьжээ.

	— Нуурын мандал дээр хөвж байгаа нугжгар шувуунуудыг нугас гэдэг юм. Усны захад яваа шар алгийг ангир гэнэ. Энэ далбагар хошуут борыг галуу гэнэ гэж аав нь хэлэв.

	— Дэнж дээр харагдаж байгаа зөндөө урт хөлтэй өндөр шувуу, тахиа биш. Тийм ээ, аав аа?

	— Тийм ээ: Тогоруу гэдэг шувуу байна. Тэнд хоёр тогоруу, нуурт гурван нугас, захад дөрвөн ангир, цаана нь таван хун, энд олон бор галуу байна гэж аав нь заав.

	 

	Хоёр. АМЬТАД ЯАЖ ДУУГАРДАГ ВЭ?

	 

	Галуу шувууны дэгдээхий

	Гаднаа гараад

	Ганганаж байна

	Нууран дундаа

	Нургилаад байдаг

	Нугас шувуу...

	гэж аав нь шивнэж байна. Аав руугаа Баяраа гайхан харав. Аав нь хүү рүүгээ эргэв.

	— Галуу ганганаж дуугардаг юм шүү дээ гэж аав нь хүүдээ хэлэв.

	— Ганганах гэж яадаг юм бэ? гэж Баяраа асуужээ. "Тэр галуу гаанн-гаанн" гэж байна. Миний хүү сайн чагна гэж аав нь хэлэв.

	— Тийм байна, гаанн-гаанн гэж байна.

	— Ингэж дуугарахыг ганганах гэдэг юм гэж аав нь хэлэв.

	— Гү г-гүүг-Гүг-гүүг гэж хөхөө донгодно. Тийм ээ аав аа:

	— Тийм ээ, энэ болжморууд яаж дуугарч байна вэ?

	— Жирр-жиррр. Жирр-жиррр гэж байна.

	— Зүйтэй ингэж дуугарахыг жиргэх гэнэ. За тэгвэл хэрээ яаж дуугарах вэ? гэж аав асуув.

	— Мэдэхгүй.

	— Гуаг-гуаг гэдэг шүү дээ. Тэгж дуугарахыг гуаглах гэнэ гэж аав нь өгүүлэв.

	— Мэлхий дуугарахыг тэгдэг юм биш үү?

	— Мэлхий чинь, вааг-вааг гэж дуугарна. Түүнийг вааглах гэнэ.

	Бүргэд гэж бүүр том шувуу байдаг. Миний хүүгийн гоё ном дээр зураг нь бий шүү дээ. Түүний дуугарахыг бөөрнө гэдэг юм гэж аав нь ярихад Баяраа:

	— Үхрийг тэгж хэлдэг шүү дээ гэв.

	— Үхрийг мөөрнө гэдэг.

	— Мөө-мөө гэдэг. Тийм ээ аав аа.

	— Тийм. Хонь бол маа-маа гэж дуугардаг учраас майлна гэдэг юм... гэж аав нь ярьжээ.

	 

	Гурав. ХИЙМЭЛ НУУР

	— Аав аа энэ олон шувуу яагаад манай хотод байдаггүй юм бэ? гэхэд аав нь

	— Энэ чинь усны шувуу шүү дээ. Усгүй газарт байдаггүй юм гэхэд Баяраа:

	— Хотод ийм нуурыг аваачиж болох уу? гэв.

	— Нуурыг зөөж болохгүй. Шинээр байгуулж болно.

	— Тэгвэл би том болоод цэцэрлэгийнхээ хүүхдүүдтэй хамтран Дархан хотод томоо нуур байгуулна. Зөндөө газар малтан ухаж ус урсгаад л нууртай болгоно. Тэгвэл бидний нуурт шувуу ирэх үү? гэж Баяраа асуув.

	— Ирэлгүй яах вэ? Олон олон шувуу ирнэ. Миний хүү том болоод Дархан хотыг нууртай болговол ийм олон шувуу нуурт нь шумбаад л, аав ээж нь хүүтэйгээ хамт нуурын хөвөөгөөр зугаалаад л ёстой гоё доо гэж аав нь хэлэв.

	 

	Дөрөв. ХАРЦАГАНД ХӨӨГДСӨН БОЛЖМОР

	Аав хүү хоёр нуурын дэргэдүүр зөндөө удаан зугаалжээ. Ногоон зүлэг дээр салхинд суух ямар сайхан бэ? Баяраа аавтайгаа зүлэг дээр сууж байлаа. Аав хүү хоёрын хоорондуур гэнэт нэг болжмор орж ирэв. Энэ бяцхан шувуу хүнээс ер айхгүй, аавын нь хормой доогуур шургав. Баяраа хормойг зөөлөн сөхөж харахад болжмор нүдээ аниад амьсгаадаж байв.

	— Хараач тэр шувуу бас бидэн рүү ирэх нь гэж Баяраа хашхирч дээшээ заав.

	— Үүнийг харцага гэдэг юм. Болжморыг барьж иднэ. Хөөрхий болжмор үүнээс л зугтааж дээ гэж аав нь хэлэв.

	— Энэ болжморыг аваачиж цэцэрлэгтээ өгөх үү? гэж Баяраа хэлэв.

	— Хөөрхий амьтан эндээ дураараа нисэж яваг. Хүнд дасаагүй шувууг хамаагүй барьж авбал айгаад багтарч үхнэ гээд аав нь болжморт гар хүргэлгүй орхив.

	 

	Тав. АЧТАНД АМЬТАН БҮХЭН ХАЙРТАЙ

	Баярааг аавтайгаа нуурын эргээс харьж явтал урдуур нь бас нэг болжмор шурган орж ирэв. Баяраа их сочиж аавынхаа хормойг шүүрч авав. Аав нь дороо зогсож гараа тосоход алга дээр нь болжмор ирж суув.

	— Яасан хөөрхөн юм бэ? гэж Баяраа дуугарав. Болжмор хөдлөх ч үгүй бөлхөлзөн амьсгаадсаар.

	Аав хүү хоёрын дээгүүр бяцхан сүүдэр тусан өнгөрөв. Дээш харвал нэг харцага эргэлдэн нисэж байв.

	— Хараач тэр бас л хөөж дээ. Энэ маань саяны болжмор шив дээ гээд аав нь болжморыг илбэв. Болжмор нүдээ нээж аав хүү хоёр руу бүлтэлзэн харав.

	— Аав аа, энэ болжмор яагаад биднээс айхгүй байна аа? гэж Баяраа асуужээ.

	— Ачтанд, амьтан бүгд хайртай байдаг юм. Бид хоёр үүний амийг сая аварсан ачтан шүү дээ. Түүнд баярлаад ингэж байна аа гээд аав нь болжморын үсийг дахин дахин илбэв. Баяраагийн сэтгэл их хөдөлж доороо үсрэн цовхчлоо.

	 

	Зургаа. ТУСЧ ХҮҮ

	Аав нь бяцхан яваад жижигхэн голын эрэг дээр суужээ. Баяраа алаг эрээн чулуугаар тоглож байлаа. Жаахан тоглож байснаа гүйсээр нэлээд холдов. Тэгснээ нэг өвөөлжийг барьж авах гэж хөөв.

	— Миний хүү яаж байна гэж аав нь асуужээ.

	— Би энэ шувууг харцаганаас аварч тус хүргэе гэж Баяраа хариулав.

	— Өвөөлжийг харцага барьж иддэггүй юм.

	Наадах шувуу чинь аюулд учраагүй байна. Мөрөөрөө яваа амьтныг хөөж айлгаж болохгүй гэж аав нь сургамжилжээ.

	Баяраа өвөөлжийг үргээхээ больж аавынхаа дэргэд ирж суув.

	 

	
Гуравдугаар бүлэг

	Нэг. БУДЛИУ БАРИЛГАЧИН

	Баяраа дөрвөн настай, түүний эгч Баясгалан зургаан настай, эдний ах нь барилгачин юм.

	— Ахтайгаа хамт шинэ Дарханы байшинг барих юмсан гэж Баясгалан дандаа ярина.

	— Хоёулаа барилга барих уу? гэж Баяраа нь хэлэв.

	— За тэгье гээд Баясгалан нь ус зөөж Баяраа нь шороо овоолж, саваа модоор зуурчээ.

	Тоглоомын бяцхан хувингаар олон удаа яваад Баясгалан ядрав. Шороо хутгасаар байгаад Баяраагийн нарийн саваа хугарав.

	— Хүүе ээ өмд чинь шавар болчхож гэж Баяраа руу харж Баясгалан хэлэв.

	Баяраагийн шаврыг Баясгалан арилгах гэж гараараа арчаад хамаг юмаа халтартуулав.

	Гэтэл Баяраа нь савааныхаа шороог цэвэрлэх гэж ханцуйгаараа шувтраад бүр ч бүтэлгүй юм болов.

	Эгч дүү хоёрыг ингэж будилж байхад ээж нь ирж, тэдний шаврыг угааж цэвэрлэж өгөв. Тэгээд ээж нь:

	— Та нар нялх балчир байна. Барилга барих нас чинь болоогүй. Том болоод барилга бариарай. Одоо үүгээр тогло гээд эвлүүлэн өрдөг барилган наадам авч өгчээ.

	Ээжийнхээ өгсөн тоглоомоор эгч, дүү хоёр үдэш орой болтол нааджээ.

	 

	Хоёр ШАЛАМГАЙ ОЁДОЛЧИН

	Хэд хоногийн дараа бас нэг явдал болжээ. Баяраагийн найз Цэнгэлийн цамц ар талдаа сэтэрхийтэй байжээ.

	— Цэнгэлийн цамц урагдчихаж гэж Баяраа хэлэв.

	— Аль вэ би оёё гээд Баясгалан тоглоомын машинаа бэлтгэв.

	Цэнгэл нь эсэргүүцэн ноцолдов. Баяраа Баясгалан хоёр Цэнгэлийг дарж байж цамцыг нь тайлжээ. Баясгаланг машинаар юм оёход Баяраа хамжиж нэг талаас нь дэлгэж өгөв.

	Баясгалан машиныхаа гарыг хурдан эргүүлж, шаламгай оёв. Гэтэл гэнэт Баяраа:

	— Ёо-ёо ханцуй гэж хашхирав. Баяраагийн ханцуйг Баясгалан, Цэнгэлийн цамцтай хамт оёчихжээ.

	— Яаж салгах вэ? Урах уу? гэж Баяраа асуув.

	— Хайчилъя гэж Баясгалан хэлэв.

	Энэ үес аав нь ирж Баяраагийн ханцуйг Цэнгэлийн цамцнаас ханзалж салгажээ. Тэгээд аавын хэлсэн нь:

	— Цэнгэлийн цамцны сэтэрхий бол уранхай биш. Үүнийг оноо гэдэг юм. Анх хийхдээ зориуд ингэж оёдог юм. Баяраагийн ханцуйг хамт оёдог чинь болгоомжгүйгээс болжээ. Юмыг сайтар хичээнгүйлэн хийж сур гэжээ.

	 

	Гурав, ЖОЛООЧ МАШИН ХОЁР

	Баясгалан, Баяраа хоёр тоглож байна. Баясгалан нь тоглоомынхоо машинд бензин хийжээ.

	— Миний хүү яаж байгаа юм бэ? гэж аав нь асуув.

	— Машин маань бензингүй болчхож гэж Баясгалан хариулав.

	Гэтэл цаана нь савтай бензинээс Баяраа уух гэж байна.

	— Баяраа, миний хүү яаж байна аа? гэж ээж нь тэвдэв.

	— Би машин болж байна. Бензин хийж авъя гэж Баяраа хэлэв.

	— Болохгүй бензинийг чинь жинхэнэ том машинд хийдэг юм. Тоглоомын машинд бензин хэрэггүй. Хүүхэд, бензин уувал гэдэс нь өвдөнө гэж ээж аав нь хэлэв.

	 

	Дөрөв ХАДААЧ БУДААЧ ХОЁР

	Баяраа, Баясгалан хоёр нэгэн өдөр өвөөгийндөө зочилжээ. Өвөө нь бяцхан ширээ хийж байна. Ширээгээ дөрвөн булангаас нь хадаж бөхлөөд улаан ногоон өнгө алаглуулан буджээ.

	Өвөөгийн дархалсан шинэхэн ширээг Баясгалан, Баяраа нар их сонирхов.

	Өвөө нь ажлаа дуусаад гадаалжээ. Өвөөг орж ирэхэд Баясгалан, Баяраа хоёр өвөөгийн багсыг булаалдаж байв.

	— Би ногооноор будъя л даа гээд Баяраа нь Баясгалангаасаа багс булаах гэж шүүрч байв.

	— Юу будах гээ вэ? гээд өвөө харвал гудасны дөрвөн сэжүүрийг хадаад улаан ногооноор алаглуулан будсан байв.

	— Хэн үүнийг хадсан бэ? гэж өвөөг асуухад:

	— Би гээд Баяраа додигор зогсоно.

	— Яах гэж хадаа вэ?

	— Та сандлаа хадаад дэвсгэрээ хадахаа мартсан байна шүү дээ гэж Баясгалан хэлэв.

	— Үүнийг Баясгалан будсан уу?

	— Тийм. Алаг дэвсгэр дээр суух гоё гэж Баясгалан хариулав.

	— Ёстой гоё оо гэж Баяраа нь хэлэв.

	Өвөө нь инээн байж өгүүлсэн нь:

	— Дэвсгэр гудсыг хадаж буддаггүй юм. Хиртвэл угаагаад сайхан болгоно. Хог болбол сэгсэрнэ. Хадчихвал угааж, сэгсэрч чадахгүй шүү дээ.

	Та нар үүнээс хойш юм хийхдээ том хүнээс асууж зөвшөөрөл авч бай. Хамаагүй зоргоороо загнаж болохгүй шүү дээ гэв.

	 

	Тав. ХЭНД ЮУ ХЭРЭГТЭЙ ВЭ?

	— Өвөө танд яагаад нийвий байдаггүй юм бэ? гэж Баяраа асуужээ.

	— Мужаан хүн нийвий хэрэглэдэггүй юм шүү дээ. Тэр чинь шаварчны багаж гэж өвөө хэлэв.

	— Шаварчин, мужаан хоёр өөр өөр багажтай байдаг юм уу? гэж Баясгалан асуужээ.

	— Тэгэлгүй яах вэ? Нийвийг төмөрчин хийнэ. Төмөрчнийг дархан гэж нэрлэдэг шүү дээ.

	Дарханд харуул, цүүц хэрэггүй. Том лантуу, бүдүүн дөш л байвал болно. Алт, мөнгөөр юм хийдэг хүнийг инжаан гэдэг шүү дээ. Түүнд чигчийн чинээ алх, чимх хямсаа л хэрэгтэй. Хэн ямар ажил хийнэ вэ түүндээ тохирсон зэмсэгтэй байна гэж өвөө хэлжээ.

	Тийм ээ! Хоньчин хүн шилбүүр барьдгийг Баяраа сайн мэднэ. Уурга барьсан морьтой хүн давхиж явахыг Баясгалан ч үзсэн. Тэр бол адуучин. 

	Хүүхдүүд ээ! Өөр хэнд юу хэрэгтэй байдаг билээ. Та нар өөрсдөө ярилцаарай.

	 

	Зургаа. ХҮСЛЭН

	Өвөөг сандал, ширээ хийж байхыг үзсэнээс хойш Баяраа мужааны дэргэдээс салахаа байжээ.

	— Аав аа надад сүх, хөрөө авч өгөөч гэж нэг өдөр Баяраа гуйжээ. Аав нь дэлгүүрээс мужааны багаж авч ирэхэд Баяраа учиргүй баярлав. Тэгээд тэр багажуудыг барьж тавьж үзнэ.

	Баяраа түлээний дэргэдээс мод авч хурдан хурдан харуулдав. Гэтэл ерөөс зоргодос гарахгүй юм. 

	— Яая даа гэж гайхширч байтал ээж нь: Миний хүү тоглож байна уу? гэв, Баяраа:

	— Харуул маань мод даахгүй юм гэж аяархан дуугарав. 

	— Аргагүй шүү дээ энэ чинь тоглоом гэж ээж нь хэлжээ. 

	Баяраад, аав нь тоглоомын багаж авчирсан юмсанжээ.

	— Аав аа надад ёстой харуул авч өгөөч, би шинэ Дархан хотын зусланд модон байшин барья гэж Баяраа гуйв.

	— Болохгүй хүү минь. Цэцэрлэгийн хүүхэд жинхэнэ багаж хэрэглэдэггүй юм. Удахгүй том болно. Тэгээд л мужааны багаж аваарай. Мужаан болоод Дархан хотын байшинг барилцаарай гэж аав, ээж нь хэлжээ.

	— За тэгье. Мужаан болоод бас модоор онгоц хийж ангийнхаа хүүхдүүдтэй хамт холоо ниснэ. Болормаа, Цэнгэл, Баясгалан энэ тэр олон хүүхэдтэй бүгдээрээ хол ниснэ. За юу ээж ээ.

	— За тэгээрэй. Миний хүүгийн хүссэн бүхэн биелнэ. Манай Баяраа онгоц хийгээд огторгуйд ниснэ гэжээ.

	Баяраа баярлан гүйж дуу аялан бүжиглэв.

	Гадаа нүргэлсэн чимээ гарав. Цонхоор харвал огторгуйд асар том онгоц умрыг чиглэн ниснэ.

	— Би яг л ийм онгоц хийнэ гэж Баяраа хэлээд онгоц, онгоц!» гэж хашхиран огторгуй руу тэмүүлж байлаа.

